
Эшне башкарды: 1 квалификацион категорияле 
татар теле һәм әдәбияты укытучысы 

Хисаметдинова Лилия Фәттах кызы
Максат. Шагыйрь Муса Җәлинең әсирлектәге тормышын өйрәнү, туган илгә тугрылык хисе белән сугарылган шигырьләренең тарихи әһәмиятен ачыклау, әдәби әсәрләргә карата кызыксыну уяту, әдипнең шигырьләре нигезендә укучыларга сугыш хакыйкатен, гомумкешелек сыйфатларын җиткерү.

Вакыйгалар бәйләнеше аша хакыйкатьне эзли белү күнекмәсен формалаштыру, иҗади фикерләү сәләтен, сөйләмнәрен үстерү.

М.Җәлил иҗатына һәм шәхесенә карата ихтирам, милли үзаң, патриотизм хисләре, туган төбәккә, аның күренекле кешеләренә мәхәббәт тәрбияләү.

Җиһазлау.

1. Әдипнең портреты.

2. Шигъри юллар язылган плакат.

3. Укучыларның иҗади эшләре тупланган альбомнар.

4. Компьютер, слайдлар.
Дәрес барышы
I. Актуальләштерү.

М.Җәлил герой-шагыйрь, журналист икәнлеген беләбез. Әйдәгез, алдагы дәресләрдә алган белемнәрегезгә, өстәмә укыганлыгыгызга, эзләнгәнлегегезгә игътибар итик әле. Эшебезне компьютердагы тестларга җавап бирүдән башлыйк.

Тест биремнәре белән эшләү.

1. М.Җәлилнең туган төбәге.

а) Казан

б) Минзәлә.
2. Җәлил образын гәүдәләндергән әсәр.

а) "Моңлы бер җыр"
б) "Алтын йолдыз".

3. "Муса" романының авторы.

а) Ә. Фәйзи

б) Ш. Маннур.
4. Җәлилне 20 нче елларда еш кына, тематикасына юнәлеш тотып ничек атап йөртәләр?

а) "комсомол шагыйрь"

б) "Яшьлек һәм мәхәббәт җырчысы".
5. М.Җәлилнең әдәби мирасы укучыларга кайчан билгеле булды.

а) 40-50 нче елларда

б) 50-70 нче елларда

6. "Хат ташучы" поэмасында төп геройлар.
а) Саҗидә, Илдар

б) Тимербулат, Фәйрүзә.
7. "Алтынчәч" драматик поэмасына нигезләнеп "Алтынчәч" операсын иҗат иткән композитор.

а) Ф. Яруллин

б) Н. Җиһанов.
8. 1943 нче елны Казанда басылып чыккан шигырьләр җыентыгының исеме.

а) "Тупчы анты"

б) "Окоптан хат".
9. Волхов фронтында ул эшләгән газета.

а) "Отвага"

б) "Ватан бәхете өчен".
Җәлил иҗаты буенча белемнәрегезне тикшерүне дәвам итик:

1. Халык авыз иҗатына карашы.

· "Алтынчәч" поэмасын Җәлил татар һәм башкорт әкиятләренә, легендаларына нигезләнеп яза. Нигездә "Җик-Мәргән" эпосын һәм "Алтынчәч" әкиятен сала. Башка әкиятләрдән дә файдалана. Халык иҗатындагы фантазия киңлеге, вакыйгаларның масштаблыгы, образларның символик мәгънә белән дә яктыртылулары шагыйрьне дә халыкта сыналган юллардан атларга этәрә.

2. Герой-шагыйрь булуын дәлилләгез:

- ул әсирлектә легион оештырган, совет солдатларын батыр, тугрылыклы итеп дөньяга таныткан;

- шигырьләре белән совет солдатына – әсирләргә рухи терәк булган, Мусаны гына түгел, миллионлаган совет әсирләрен аклый – әсирләрнең хыянәтче булмавын исбатлый;

- "Моабит дәфтәрләре"ндәге шигырьләре патриотизм, илгә тугрылык хисләре белән сугарылган.

II. Төп өлеш.
Дәреснең темасын билгеләү.
Батыр үлә,

Үлмәс ат алып... –

дип атала.

Бу сүзләр Муса Җәлилнең "Батырлык турында" исемле шигыреннән алынды. Дәрескә эпиграф итеп әдипнең түбәндәге шигырь юллары сайланды. (Укучылар игътибарны плакатка язылган шигырь юлларына юнәлтәләр.)
Сиңа миннән хәбәр китерсәләр,

"Алмаштырган илен", - дисәләр,

Син ышанма, бәгърем!

Мондый сүзне

Дуслар әйтмәс, мине сөйсәләр.

Илдән киттем ил һәм синең өчен

Автоматым асып аркама.

Илемне һәм сине алмаштыргач,

Җирдә миңа тагын ни кала?

("Эзтабар", "Хакыйкать", "Варислар" төркемнәре М. Җәлилнең тоткынлыктагы тормышын, иҗатын төрле юнәлештә өйрәнә, үтеләсе дәрескә материаллар туплый.)

"Эзтабар" төркеменә сүз бирелә.

1 нче укучы. "Эзтабар" төркеме М.Җәлилнең әсирлектәге тормышы һәм иҗатына багышланган язмаларны, каләмдәшләренең истәлекләрен туплады. 1942 нче елның җәендә сафларында шагыйрь сугышкан Икенче удар армия чолганышта кала. Дошман тозагын өзү өчен барган бәрелешләрнең берсендә каты яраланган Муса әсирлеккә төшә. Ул бер концлагерьдан икенчесенә “яшәү белән үлем” арасында озын юл уза һәм 1942 елның азагында язмыш аны Польшадан Демблин лагерына илтә. Биредә фашистлар милли легионнар төзү белән шөгыльләнәләр.
М. Җәлил “Идел-татар” легионы оештыра. Ул бу легионда мәдәни-агарту эше алып барырга килешә. “Подпольщик” дуслары белән берлектә фашистларның ниятен юкка чыгарыр өчен көрәшә. 1943 елның августында гестапо Җәлил оешмасының эзенә төшә. Шагыйрь һәм аның 11 иптәше төрмәгә ташлана, төпле җәзалауларга дучар ителә. Әмма Моабит төрмәсенең “таш капчыгы” нда М.Җәлил шигырьләр язуын дәвам итә. (слайд)
2 нче укучы. Җәлилчеләрнең җәзалап үтерелүе хакында 1950 елларда ике төрле гипотеза йөри. Бу турыдагы материаллар альбомның икенче бүлегенә тупланды.
3 нче укучы. Дүртенче бүлекне без Җәлилчеләргә багышладык. 1944 елның 7 февралендә Дрезденда хәрби суд җәлилчелерне үлем җәзасына хөкем итә. Шушы елның 25 августында Муса Җәлил һәм аның 11 көрәштәше җазалап үтерелә. Менә алар җәлилчеләр: Фуат Булатов, Абдулла Батталов, Сәлим Бохаров, Зиннәт Хәсәнов, Әхмәт Симаев, Гариф Шабаев, Фуат Сәйфелмөлеков, Әхәт Атнашев, Муса Җәлил, Абдулла Алиш, Гайнан Кормаш. Җәлилчеләр арасында якташыбыз Абдулла Баттал да бар. Альбомда Зур Тигәнәле авылында туып үскән Батталовларга багышланган бүлекләр дә бар (җәлилчеләрнең фотолары күрсәтелә).
Укытучы. Зур Тигәнәле авылында 2003 нче елда "Туган якны өйрәнү музее ачылды. Анда бертуган Батталовларга багышланган бүлек тә бар. 
Компьютер экранында кадрлар күрсәтелә. (слайд)
- Бүлекнең гомуми күренеше.

- Батталовлар гаиләсе.

1 нче укучы. М.Җәлилнең тоткынлыктагы иҗатын күзалларга ярдәм иткән күргәзмәне оештыруда авыл һәм мәктәп китапханәсе ярдәм итте. Шулай ук күргәзмәдә әдипнең төрле елларда басылып чыккан китаплары, моабит дәфтәрләренең фотосурәтләре белән танышырга мөмкин. (слайд)
"Хакыйкать" төркеменә сүз бирелә.

1 нче укучы. "Хакыйкать" төркеме М.Җәлил турында яңа мәгълүматлар туплады.
2 нче укучы. Альбомның беренче бүлегенә без язучы Р.Мостафин белән әңгәмәне урнаштырдык. (Ул "Сөембикә" журналында дөнья күрде.)
3 нче укучы. Мин Германиянең башкаласы Берлинда җәлилчеләр истәлегенә караган мемориаль такта ачылу хакында сөйләп китәрмен.

Бу хактагы язма дүртенче бүлеккә урнаштырылды.

Мемориаль такта Берлинның үзәгендә урнашкан Каршылык музеенда актлар залында ачылган. Такта татар телендә латин хәрефләре белән язылган. Аның янында немец теленә тәрҗемәсе бар. Шунда ук җәлилчеләр җәзалап үтерелгән Плетцензее төрмәсенең фотосы да урын алган. Бу тактатаны хәзерге вакытта музейга килүче йөзләгән мең кеше күрә ала. Алар арасында Россидән килгән татар, башкорт һәм башка милләт кешеләре дә бар. Әгәр кызыксынып, Җәлилнең батырлыгы турында күбрәк белергә теләсәләр, музейдагы досье аша, компьютер ярдәме белән шактый тулы мәгълүмат ала алалар. (Компьютер экранында мемориаль такта ачуга багышланган тантанадан кадрлар күрсәтелә.)

4 нче укучы. Мин Җәлилнең тууына 110 ел тулуга багышланган әзерлек эшләре беләм таныштырып китәрмен.

Татарстан китап нәшриятында Җәлилнең яңа китаплары, балалар өчен язылган шигырьләре, "Моабит дәфтәрләре" басылды, Р.Мостафинның "Өзелгән җыр эзеннән" дигән китабының яңартылган, тулыландырылган, Ш.Маннурның "Муса" романының яңартылган басмасы чыкты. Фәннәр академиясендә фәнни конференция, Казанда, Мәскәүдә һәм Берлинда тантаналы кичәләр узачак.

Сүз "Варислар" төркеменә бирелә.

1 нче укучы. Безнең төркем Җәлилнең фронт лирикасына күзәтү ясады. Мин шуның белән таныштырып китәрмен. (слайд)
Фашизмга каршы көрәштә катнашу Муса Җәлилгә бик күп материал бирә. Кыска гына вакыт эчендә ул дистәләрчә шигырьләр язып өлгерә.

Галимнәр, шагыйрь М.Җәлилнең фронт лирикасы иҗатының яңа биеклекләргә күтәрелүен күрсәтте, дип саный. Хәтта ул үзе дә моны аңлый һәм хатларында шул хакта язып та уза икән.

Фронттагы шагыйрьне нинди хисләр били соң? Аның өчен, ут астында яшәгәндә, нинди төшенчәләр кадерле?

"Окоптан хат", "Каска", "Гопитальдән", "Кыз үлеме", "Тел", "Европада яз", "Хуш акыллым", "Тупчы анты"... Бу шигырьләр сугыш елъязмасы дип аталырга да хаклы. Без алар аркылы содатның яшәү рәвешен күз алдына китерәбез, кичерешләре белән танышабыз.

"Хуш, акыллым" шигыре шагыйрьнең хатыны Әминә ханымга багышланган. Монда дошман явын җиңеп кайтырга дип киткән совет солдатының вәгъдәләре бер-бер артлы тезелә. Көрәш, үлем турында язса да, җанны өтәрлек моңсулык юк. Һәр юлда җиңүгә өмет яшеренгән шикелле. Шагыйрь-солдат ил хакына бирелгән гомер өчен дә үкенмәс кебек.

"Әйдә җырым!" шигырендә илгә олы мәхәббәт хисләре йөрткән лирик мин белән очрашабыз.

Җырым, синдә минем гәүдәләнде

Илне сөйгән йөрәк тибешем.

Монда да шул ук ант:

Җырым иде антым:

Яшәсәм дә,

Үлсәм дә - тик туган ил өчен!

Без инде фашистның гомуми портреты белән дә таныфшабыз. Дуңгыз борынлы, канлы балталы ул.

Ерткычларга каршы күтәрелгән совет солдатының да портреты бар – юл сумкасы, автомат. Ә йөрәгендә – көрәш җыры.

"Окоптан хат" исемле бераз күләмлерәк шигырен Муса Җәлил якын дусты Гази Кашшафка багышлаган. Без тагын, мылтык тотып, хатлар укыган, шигырьләр язган лирик минне күрәбез. Димәк, лирик мингә прототип – шагыйрь бары үзе генә.

Ул утырган тар окоп ике төрле дөньяны бүлеп торучы бер урын булып күренә. Шуның бер ягында бияләйләр бәйлиләр, корал коялар, дуслык хисләре юллап, хатлар язалар. Солдат аларның ышанычын акларга тиеш.

Җылы хатларның берсен шагыйрь дустыннан да алган. Бу хат андагы хисләрне тагын да куәтләндереп җибәргән. Алдагы шигырьләрдә бирелгән ант монда бераз гына үзгәртелгән, теләк рәвешендә:

Җиңеп фашизмны,

Якты илдә тагын күрешик...

Муса Җәлилнең фронт шигырьләрендә эчкерсез самимилек, тормышны ярату хисләре ярылып ята. Баштарак рухи тетрәнүләр нәтиҗәсендә иҗат ителгән публицистик рухлы шигырьләр тора-бара тирән фикерле, образларга бай яңа әсәрләр белән алмашына.

2 нче укучы. Безнең төркем "Җәлил иҗатында ана образы " дигән темага реферат язды.

3 нче укучы. Мин Җәлил турында язылган сәнгать әсәрләре белән таныштырып китәм.

Җәлилнең бай әдәби мирасына, поэтик һәм гражданлык батырлыгына тирән ихтирам, соклану хисләре бик күп иҗатчыларны илһамландыра, рухи азык бирә. Бу шагыйрьнең колачлы иҗатын өйрәнеп, аңа тиешле бәясен бирүче галимнәрдән Н. Юзеев, Р. Мостафинны күрсәтеп китү зарур. Шулай ук Н. Җиһанов һәм Ә. Фәйзинең "Җәлил" операсы, Т. Миңнуллинның "Моңлы бер җыр" драмасы, С. Хәкимнең "Татарлар елмаеп үлделәр" шигыре, Р. Вәлиеваның "Муса Җәлил –халкым улы" поэмасы, Ленфильм киностудиясендә төшерелгән "Моабит дәфтәрләре" нәфис фильмы, Казан киностудиясендә төшерелгән "Тормыш – җыр" документаль фильмы, Х. Якуповның "Хөкем алдыннан" картинасы, А. Цыгальнең Җәлилгә һәйкәле һәм башкалар – шундый истәлекләрдән.
